
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

কুরু পাণ্ডব
৭


সামর্থ্য অনুসারে চতুর্দ্দিকে অত্যুচ্চ মঞ্চ ও মহামূল্য পটবাসসকল স্থাপন ও সুসজ্জিত করিতে লাগিল।

 অনন্তর পরীক্ষার নির্দ্দিষ্ট দিন উপস্থিত হইলে মহারাজ ধৃতরাষ্ট্র মন্ত্রিগণসহ কৃপাচার্য্য ও ভীষ্মকে সম্মুখীন করিয়া মুক্তাজাল-সমলস্কৃত বৈদুর্য্যমণি-শোভিত সুবর্ণময় এক দর্শনাগারে প্রবিষ্ট হইলেন। মহাভাগা গান্ধারী কুন্তী ও অন্যান্য রাজমহিলাগণ মহামূল্য পরিচ্ছদ পরিধান করিয়া দাসীগণপরিবেষ্টিত শুইয়া নির্দ্দিষ্ট গৃহে গমন করিলেন। রাজধানী হইতে চতুর্ব্বর্ণের নানাবিধ লোক রাজকুমারগণের অস্ত্রশিক্ষা-দর্শনার্থী হইয়া দ্রুত আগমন করিতে লাগিল। ক্রমে বঙ্গস্থলে প্রবেশাখীর আর সংখ্যা রহিল না। অভ্যাগতদের কোলাহলে সে স্থান উচ্ছলিত মহাসমুদ্রের ন্যায় ধ্বনিত হইতে লাগিল।

 নিরূপিত সময় আগত প্রায় হইলে বাদকবৃন্দ মৃদুমন্দ রবে বাদন আরম্ভ করিয়া দর্শকমণ্ডলীর কৌতূহল পরিবর্দ্ধন করিতে লাগিল। ইত্যবসরে শুক্লাম্বরধারী শুক্লশ্মশ্রু শুক্লচন্দনানুলিপ্ত-কলেবর মহাতেজা দ্রোণাচার্য্য পুরু অশ্বত্থামার সহিত রঙ্গমধ্যে প্রবেশ করিয়া পুরোহিতের দ্বারা মাঙ্গলিক ক্রিয়ার অনুষ্ঠান করাইতে লাগিলেন। পুণ্যকর্ম্ম সমাপনান্তে অনুচরবর্গ অস্ত্রশস্ত্র আনয়নপুর্ব্বক যথাস্থানে স্থাপন করিল।

 অনন্তর মহাবীর্য্য রাজপুত্রগণ অঙ্গুলিতে অঙ্গুলিত্র বন্ধনপূর্ব্বক বদ্ধতূণা ও বদ্ধপরিকর হইয়া যুধিষ্ঠিরকে অগ্রে করিয়া জ্যেষ্ঠ কনিষ্ঠক্রমে হস্তে ধনুর্ধারণপূর্ব্বক রঙ্গস্থলে প্রবেশ করিলেন।

